
Shri Vishnu Ashtakam

ಶ್ರೀವಿಷ್ಣ್ವಷ್ಟಕಂ

ಶ್ರೀಗಣೇಶಾಯ ನಮಃ .
ವಿಷ್ಣುಂ ವಿಶಾಲಾರುಣಪದ್ಮನೇತ್ರಂ
ವಿಭಾಂತಮೀಶಾಂಬುಜಯೋನಿಪೂಜಿತಂ .

ಸನಾತನಂ ಸನ್ಮತಿಶೋಧಿತಂ ಪರಂ
ಪುಮಾಂಸಮಾದ್ಯಂ ಸತತಂ ಪ್ರಪದ್ಯೇ .. 1..

ಕಲ್ಯಾಣದಂ ಕಾಮಫಲಪ್ರದಾಯಕಂ
ಕಾರುಣ್ಯರೂಪಂ ಕಲಿಕಲ್ಮಷಘ್ನಂ .

ಕಲಾನಿಧಿಂ ಕಾಮತನೂಜಮಾದ್ಯಂ
ನಮಾಮಿ ಲಕ್ಷ್ಮೀಶಮಹಂ ಮಹಾಂತಂ .. 2..

ಪೀತಾಂಬರಂ ಭೃಂಗನಿಭಂ ಪಿತಾಮಹ-

ಪ್ರಮುಖ್ಯವಂದ್ಯಂ ಜಗದಾದಿದೇವಂ .

ಕಿರೀಟಕೇಯೂರಮುಖೈಃ ಪ್ರಶೋಭಿತಂ
ಶ್ರೀಕೇಶವಂ ಸಂತತಮಾನತೋಽಸ್ಮಿ .. 3..
ಭುಜಂಗತಲ್ಪಂ ಭುವನೈಕನಾಥಂ
ಪುನಃ ಪುನಃ ಸ್ವೀಕೃತಕಾಯಮಾದ್ಯಂ .

ಪುರಂದರಾದ್ಯೈರಪಿ ವಂದಿತಂ ಸದಾ
ಮುಕುಂದಮತ್ಯಂತಮನೋಹರಂ ಭಜೇ .. 4..

ಕ್ಷೀರಾಂಬುರಾಶೇರಭಿತಃ ಸ್ಫುರಂತಂ
ಶಯಾನಮಾದ್ಯಂತವಿಹೀನಮವ್ಯಯಂ .

ಸತ್ಸೇವಿತಂ ಸಾರಸನಾಭಮುಚ್ಚೈಃ
ವಿಘೋಷಿತಂ ಕೇಶಿನಿಷೂದನಂ ಭಜೇ .. 5..

ಭಕ್ತಾರ್ತ್ತಿಹಂತಾರಮಹರ್ನ್ನಿಶಂತಂ
ಮುನೀಂದ್ರಪುಷ್ಪಾಂಜಲಿಪಾದಪಂಕಜಂ .

ಭವಘ್ನಮಾಧಾರಮಹಾಶ್ರಯಂ ಪರಂ
ಪರಾಪರಂ ಪಂಕಜಲೋಚನಂ ಭಜೇ .. 6..

ನಾರಾಯಣಂ ದಾನವಕಾನನಾನಲಂ

ಶ್ರೀವಿಷ್ಣ್ವಷ್ಟಕಂ

ನತಪ್ರಿಯಂ ನಾಮವಿಹೀನಮವ್ಯಯಂ .

ಹರ್ತ್ತುಂ ಭುವೋ ಭಾರಮನಂತವಿಗ್ರಹಂ
ಸ್ವಸ್ವೀಕೃತಕ್ಷ್ಮಾವರಮೀಡಿತೋಽಸ್ಮಿ .. 7..
ನಮೋಽಸ್ತು ತೇ ನಾಥ!ವರಪ್ರದಾಯಿನ್
ನಮೋಽಸ್ತು ತೇ ಕೇಶವ! ಕಿಂಕರೋಽಸ್ಮಿ .
ನಮೋಽಸ್ತು ತೇ ನಾರದಪೂಜಿತಾಂಘ್ರೇ
ನಮೋ ನಮಸ್ತ್ವಚ್ಚರಣಂ ಪ್ರಪದ್ಯೇ .. 8..

ಫಲಶ್ರುತಿಃ
ವಿಷ್ಣ್ವಷ್ಟಕಮಿದಂ ಪುಣ್ಯಂ ಯಃ ಪಠೇದ್ಭಕ್ತಿತೋ ನರಃ .
ಸರ್ವಪಾಪವಿನಿರ್ಮುಕ್ತೋ,ವಿಷ್ಣುಲೋಕಂ ಸ ಗಚ್ಛತಿ ..

ಇತಿ ಶ್ರೀನಾರಾಯಣಗುರುವಿರಚಿತಂ ಶ್ರೀವಿಷ್ಣ್ವಷ್ಟಕಂ ಸಂಪೂರ್ಣಂ .

